
ՉԱԽԱԼՅԱՆԻՆ ԴԱՏԱՊԱՐՏԵԼՈՒՑ ՀԵՏՈ ԷԼ ՆՐԱ ՀԵՏ «ԿՌԻՎ» ԵՆ ՏԱԼԻՍ
Ա. Հ.
Ջավախահայ քաղաքական ակտիվիստ, «Միասնական Ջավախք» քաղաքական շարժման առաջնորդ Վահագն Չախալյանի դատական գործը 2009-ի մայիսին ուղարկվել է Թբիլիսիի վերաքննիչ դատարան: Բողոքարկման դիմումներ է ներկայացրել միայն պաշտպանական կողմը: Դատախազը, որ եւս ուներ վճիռը բողոքարկելու իրավունք, չի օգտվել դրանից:
Այսպիսով, վերաքննիչ դատարանը միայն լսելու է պաշտպանական կողմին եւ իրավունք չի ունենալու խստացնել Ախալցխայի առաջին ատյանի դատարանի սահմանած պատիժը: Հիշեցնենք, որ Ախալցխայի դատարանը դատավոր Ցիրա Մայսուրաձեի նախագահությամբ ապրիլի 7-ին որոշեց Վահագն Չախալյանին դատապարտել տասը տարվա ազատազրկման` առանց տուգանքի, հորը` Ռուբեն Չախալյանին` հինգ հազար լարի տուգանքի, Վահագնի կրտսեր եղբորը` Արմենին, երկու հազար:
Չախալյանի գործում որպես ամբաստանյալ ներգրավված էին նաեւ Վահագնի հայրն ու եղբայրը: Դատարանից ազատ արձակված եղբոր հանդեպ վրաց իշխանությունները դեռ շարունակում են մեկուսացնելու մոտեցումները:
Մասնավորապես, 2009-ի մայիսի 30-ին Ախալքալաքի ոստիկանությունը ձերբակալել է Արմեն Չախալյանին` իրենց ընտանիքին պատկանող մեքենան առանց վարորդական իրավունքի վարելու պատրվակով: Մի քանի ժամ անօրինական կալանքում պահելուց եւ նրա նկատմամբ ֆիզիկական բռնություն կիրառելուց հետո Արմեն Չախալյանին ազատ են արձակել` մեքենան, սակայն, էվակուատորի միջոցով տեղափոխվել է Ախալցխա:
2009-ի մայիսի 29-ին Թբիլիսիի քաղաքացիական գործերով վարչական դատարանն անդրադարձել է Վահագն Չախալյանին առնչվող եւս մեկ խնդրի: Թբիլիսիի քաղաքացիական գործերով վարչական դատարանում կայացել է ֆրանսիացի փաստաբան, Փարիզի փաստաբանական կոլեգիայի անդամ Պատրիկ Արապյանին որպես ջավախահայ քաղաքական ակտիվիստ Վահագն Չախալյանի փաստաբանի չգրանցման Վրաստանի արդարադատության նախարարության որոշման բողոքարկման դատավարության երկրորդ նիստը:
Առաջին նիստի նման երկրորդն էլ ավարտվել է անարդյունք: Պատասխանող կողմը` Վրաստանի արդարադատության նախարարությունը դատարանին ներկայացրել է գործի հետ կապված փաստաթղթեր եւ դրանից հետո դատարանը ներկայացված փաստաթղթերն ուսումնասիրելու պատճառաբանությամբ հետաձգել է դատավարությունը մինչեւ հունիսի 15-ը:
Դատավարության առաջին նիստը կայացել էր մայիսի 7-ին, որի ընթացքում դատավորը միայն ստուգել էր կողմերի փաստաթղթերը եւ անմիջապես հետաձգել նիստը մինչեւ մայիսի 29:
Չախալյանների շահերը նշված գործում պաշտպանում է վրացական «Մարդու իրավունքների կենտրոն» ոչ կառավարական կազմակերպության անդամ, փաստաբան Նինո Անդրիաշվիլին:
